
ОҚУ-ТӘРБИЕ ПРОЦЕСІНІҢ ДІҢГЕГІ – ҰЛТТЫҚ ТӘРБИЕ 
Қай ел, қандай қоғам болмасын қашан да іс тетігін кадрлар шешеді. Қолға алынған кез-келген ауқымды өзекті мәселенің тиісті шешімін табуы кадрдің білімділігі мен біліктілігіне, ұйымдастырушылық қабілетіне байланысты. Аталған жайдың білім беру саласына қатыстылығы ерекше.

Қазіргі білім беру жүйесіндегі басты міндет – білім мазмұнына жаңалық ендірудің тиімді жолдары мен әдістерін іздестіру және оларды оқу-тәрбие процесінде орынды жүзеге асыра отырып, әрбір ізденісін педагогика ғылымының жетістіктерімен ұштастыра алатын, кез-келген жағдайда өзінің білімділігі мен ой ұтқырлығы, кісілігі мен ақылдылығы, кәсіби мәдениеттілігі мен кәсіби іскерлігі, шығармашылығы, шеберлігі тұрғысынан озық жүретін жаңа тұрпатты мұғалімдерді даярлау екендігі жиі айтылуда. Дегенмен, ең бастысы, ұлт мүддесін қорғайтын, ұлттық қасиет пен құндылықтарымызды дәріптейтін, ұлттық ой-сананы қалыптастырып дамытатын, ұлтжанды, өз мамандығын жан-тәнімен сүйетін, өршіл, ұлттық рухтағы кадрларды даярлау өзекті мәселе дер едім. Өйткені, жан дүниесі ұлттық рухани мұрамен сусындаған жеткіншек тәрбиелеу арқылы ғана ел мәдениеті мен мәртебесін көтере аламыз. Сондықтан да, қазіргі таңдағы жиі айтылып жүрген жаңа тұрпатты мұғалім дегеніміз ең алдымен осындай қырынан танылуы керек демекпін. Ал тәуелсіздігіміздің тұғыры биік, ғұмыры ұзақ болсын дейтін болсақ, әлемдік өркениеттермен үзеңгі тартыстырар болсақ, Отан, ел алдындағы үлкен жауапкершілікті жан-тәнімен сезіне алатын нағыз ұлтшыл ұрпақ тәрбиелеу өзекті мәселеге айналуы керек. Ұлт мақтанышы Ө. Жәнібеков: «Әрбір ел, әрбір республика жастары сол республика ұлттық дәстүр ерекшелігінде тәрбиеленсе, жан байлығы мол, жан-жақты дамыған кемел патриот болып өседі» деген екен бір сөзінде. Ендеше, Өзекеңдей тұлғаға қарап бой түзейтін, бой ғана емес, ой түзейтін сәтті өткізіп алмаған жөн. Осыған орай, жаңа тұрпатты мұғалімнің ең маңызды міндеті – оқу-тәрбие процесіне бала тәрбиелеудің ұлттық дәстүрін ендіру болмақ. Себебі, оқу-тәрбие процесінің діңгегі – ұлттық тәрбие. Сондықтан, білім беру жүйесіне ұлттық қасиеттерді барынша тереңірек ендіріп, жас ұрпақтың бойына төл тарихымыз бен өткеніміздің өнегелік қасиеттерін мықтап сіңіре отырып, оларды қазіргі заманауи талаптарға сай ана тілінде сөйлеп, ойлай білетін, ұлттық құндылықтарымыз бен мәдениетімізді әлемдік мәдениетпен ұштастыра білетін нағыз ұлтжанды тұлға ретінде тәрбиелеу керек. Бір жылдары мыңдаған қазақ тілді мектептер жабылып, мемлекеттік мекемелерде іс-қағаздары орыс тілінде жүргізілуге көшіп, ана тілінде білім алу қиындап қалғаны белгі. Дегенмен, бойында қажыр-қайраты күшті, жігерлі арыстарымыз сол қыспақтан да мойымай өтті. Оларды сол қысылтаяң жағдайдан сүріндірмей өткерген Отанға, ұлтқа, тілге, дінге, тарихымызға, төл мәдениетіміз бен әдебиетімізге, ұлттық құндылықтарымызға, деген шексіз сүйіспеншілігі, қанына сіңген нағыз ұлтжандылық қасиеттері еді. Демек, ұлтжандылық қанға ана сүтімен дарыған, санасына ұлттық тәрбие арқылы сіңген киелі қасиет. Ол адам баласын кез-келген қыспақтан адастырмай алып шығар бірден-бір сара да дара жол. Ал жастарымызды адастырмай осы дара жолға түсіру, қоғам мүддесіне лайықты жан-жақты жетілген тұлға ретінде тәрбиелеудің негізі ұлттық тәрбиеде және жол сілтеуші ұлт ұстаздарында. Міне, ұлттық тәрбиенің ерекшелігі де осы. Жас ұрпақтың бойына ұлттық қасиеттеріміз бен ұлттық құндылықтарымызды мықтап сіңірмейінше, патриоттық, отаншылдық тәрбие жайында айтудың өзі артық екенін түсінер кез келді. Қазіргі заман, аллаға мыңда бір шүкір дейік, өте нұрлы да қилы заман. Нұрлы дейтініміз, қазіргі жастарға қай тілде, қай елде, қандай білім аламын десе де бар жағдай жасалған. Тек талап пен жігер болса болғаны. Ал қилы дейтініміз, қазіргі білім ошақтарын қазақ тілді дегенмен нағыз ұлтжанды ұрпақ тәрбиелей алмай отырмыз, ал ұлттық рухтағы мамандарымыздың бәрі бірдей сын көтермейді. Ұлттық тәрбиенің әлі де болса ақсап тұрғандығы көзге ұрып-ақ тұр. Білім ошақтары былай тұрсын, «Тәрбие басы тал бесік» дегендей, қазіргі қазақ отбасыларында М. Жолдасбеков ағамызша айтқандай, балаларына өткеннің ұлағатын айтып, салт-дәстүр, әдет-ғұрыптарымызды дәріптейтін, өнегелік өсиеттерін айтатын, ұрпағының санасына, қанына сіңіретін ата-ана, ата-әжелеріміз қалмай барады. Осылайша отбасы тәрбиесінің де қадірі кете бастауда. Ұлттық құндылықтарымыздың ажырамас бөлігі салт-дәстүрлеріміз бен әдет-ғұрыптарымыздың, ырым-тыйым сөздеріміздің қадірінің төмендеп бара жатқандығы да көңіл қынжылтады. Бұл ойларға түрткі болып отырған қазіргі қоғамда белең ала бастаған дін мен салт-дәстүр жайындағы адам сенгісіз пікірлер жүйесі. Ел ертеңі деп үміт артып отырған жастарымыздың өзге дін ағымдарының жетегіне еріп, ұлттық құндылықтарымыздан бас тартуы. Не ұлттық дәстүрден, не діни тағылымнан сауаты жоқ олар, қазақтың салт-дәстүрін дінге серік қосу деп адасуда, салт-дәстүр, әдет-ғұрыптан бас тартуда. Мұның арты жақсылыққа апармасы анық. Ал біле-білгенге қазақтың салт-дәстүрі өз алдына бір керемет дүние, онда асқан ақылдылық пен ұлы көрегендік, тәрбие үлгілері асқан шеберлікпен жүйелі түрде берілген. Ұлттық тәрбие ұлтымыздың бет пердесі, өміріміз бен қоғамымыздың айнасы десек те болар еді. «Бір халықты білгің келсе, тұрмыс-салтына үңіл, әрі қарай қызықтырса, дәстүрін үйрен, етене кірем десең, қызына үйлен» деуге тұрарлықтай салт-дәстүріміздің кез-келген ұлт өкілін өзіне қызықтырып, көңілдеріне қона кетерлік қасиетін елімізге әлемнің әр түкпірінен келіп-кетіп жатқан шетелдік қонақтардың аузынан жиі естудеміз. Олай болса, өзге ұлт өкілдерін тамсандырып, аузынан суын ағызып, ерекше қызығушылық танытып жатқан ұлттық ерекшеліктеріміздің қадірін түсініп, өз деңгейінде бағалау кезек күттірмейтін мәселе. Білім беру жүйеміз әлемдік білім беру стандартына өткелі бері үш тілді білім беру мәселесі алдымыздан көс-көстеп тұр. Әрине, бұл бастамаға қарсы емеспіз, өйткені ғасырлар ауысуы мен құндылықтар, мәдениеттер алмаып, түрлі өркениеттер бәсекелестікке түсу кезеңінде бұл қалыпты жағдай, тіптен керек-ақ. Оның үстіне қазақ елін әлемдік өркениеттер төрінен көру межеге қойылып отыр. Дегенмен, осынау өркениеттер бәсекелесінде ұлттық құндылықтарымызды, тіліміз бен дінімізден, салт-дәстүр, әдет-ғұрыптарымыздан көз жазып қалмас үшін, әлемдік білім стандартына сай білім берудің құрылымын ғана алып, білім мазмұнын барынша ұлттық негізде, ұлттық нақышта қалыптастыру керек. Осыған орай, жаңа инновациялық технологияларды пайдалану дегеніміз тарихымыз бен төл мәдениетімізден, ұлттық құндылықтарымыздан бас тарту емес, қайта соларды қайта жаңғырту деп түсінген жөн. Мәселен, елбасы бір сөзінде: «Бүгінгі таңда инновациялық білім берудің ірі жетістіктерін барынша тиімді түрде пайдалануымыз қажет. Қазақстан азаматтары қазақ тілін үйренумен ғана шектелмей, Қазақ елінің кешегісі мен бүгінгісін, ата-бабаларымыздың жүріп өткен жолын, тарихын білуі тиіс. Мәдениетіміз бен дәстүрімізді терең меңгеріп, оны заманмен қатар алып жүру – әрбір адамның борышына айналуы керек. Бұл – барша қазақстандықтардың бірігуі жолында таптырмас жол» деген ой болатын. Ендеше, елбасының сөзіне көбірек ой салу керек. Әрбір мәдениетті, білімді адам өзінің кәсіби, дүниетанымдық деңгейін ұлттық құндылықтармен, ұлттық мәдениетпен ұштастыруға міндетті. Бұл оның ұлт алдындағы парызы. Ал мәдениетті болу үшін білімді, ілімді болу міндет. Бірақ, қаншалықты білімді болғанымен, сол білімін ұлттық мәдениетпен ұштастыра алмаса, ұлттық мәдениетті жетік меңгере алмаса, ондай тұлғаның ұлт алдындағы беделі төмендеп, халықтың құрметіне ие болуы екіталай мәселе. Ол өз мәдениетсіздігімен қоса жас буынның санасын улап, қоғамға қауіп төндіруі мүмкін. Ойымызды ұлт жанашыры Ж. Аймауытовтың: «Естеріңізде болсын, қара халықтың мәдениетті болуынан, мәдениетті кісінің қазақ болуы қиын. Баласына осы бастан ұлт рухын сіңіріп, қазақ өміріне жақындатып тәрбиелеу керек. Орыс тәрбиесін алған бала ұлт қызметкері бола алмайды» деген ойларымен бекіткенді жөн санадық.
Олай болса, педагогикалық білім беру жүйесінде ең алдымен ұлттық тәрбие, ұлттық білім беру жүйесі, ұлттық сана, ұлттық рух қалыптасу керек. Сонда жаңа тұрпатты мұғалім қандай болу керек? Демек, жаңа тұрпатты мұғалім, біріншіден, халқымыздың тарихын, мәдениетін, әдебиетін, әдет-ғұрып, салт-дәстүрін жақсы білетін, оны ерекше қадірлейтін; екіншіден, кәсіби білімі мен біліктілігі, пәнді білу және пәнді оқыту әдістемесін жоғары деңгейде меңгеруі; үшіншіден, оқу-тәрбие үрдісін басқару қабілеті мен ұйымдастырушылық қабілеті жоғары; төртіншіден, жаңа технологиялармен барынша қаруланған және еркін пайдалана алатын; үнемі ғылыми ізденісте жүретін, озық ғылыми-педагогикалық ізденістерді, тәжірибелерді шебер қолдана білетін; бесіншіден, педагог пен тәрбиеленуші арасындағы кәсіби қарым-қатынас мәдениетінің жоғары болуы; алтыншыдан, мұғалімнің өз мамандығына деген шынайы сүйіспеншілігі, шығармашылық қабілеті, балаға деген кіршіксіз адамгершілік қасиеттері; жетіншіден, сөйлеу, ойлау мәдениеті жоғары болуы шарт.   

Демек, қазіргі технологиялары дамыған заманда еліміздегі білім беру жүйесінің алға басып, заман талабына сай құрылуының, білім сапасының артып, ұрпақ тәрбиесінің жетілуінің тікелей алғышарты педагогтың ұлттық рухтағы саналылығына, білімділігі мен біліктілігіне, жан-жақтылығына байланысты болмақ. Өйткені білімді де білікті, бәсекеге қабілетті маманды даярлайтын тек қана білімді де іскер маман. Қазіргі жиі айтылып жүрген жаңа тұрпатты мұғалім бейнесі осындай болуы керек сияқты. Енді осы бір киелі мамандықтың бүгінгі таңдағы жағдайы қандай? М. Горькийдің: «...мұғалім әрбір адамды алғаш ашатын кілт» деп айтқанындай, әрбір баланың сырын аша білу, ішкі жан дүниесін түсіне білу, яғни адам факторының жандануын балабақша, мектептен бастау бүгінгі күннің ең бір өзекті мәселесі. Қазіргі мұғалімдерге оқушы жан дүниесіне терең үңіле білу қасиеті жетіспейтін сияқты, ал бұл оқушының талай қабілеттерінің ашылуына бөгет болып, тіптен тұншықтырып тастамасына ешкім кепіл бола алмасы анық. Ал горкийшелеп айтқанда, адам жан дүниесін ашатын кілт болу оңай шаруа емес. Мұғалімді жас жеткіншектің рухани дүниесінің мүсіншісі дейтін болсақ, ата-ана, қала берді қоғам өзінің ең асылын, ең құнды дүниесін, яғни баласын, болашақ үмітін соған сеніп тапсырады. Демек, мұғалімдік үлкен дарындылық пен шеберлікті қажет ететін ерекше өнер. Кейінгі кезері ұстаздық қызметтің сапасы сын көтермейді деген пікірлер жиі айтылуда. Мәселені шешу жолдары да көптеп қарастырылуда. Дей тұрғанмен, ұстаздарды даярлауды жақсарту үшін педагогикалық институттарға білімгерлерді алдын ала іріктеу арқылы қабылдауды шұғыл түрде жүзеге асыру керек. Мысалы, педагогтік сапалары бар ма? Рухани тұғыры қандай? Бұл мамандыққа өзінің жүрек қалауымен келді ме? деген сияқты. Өйткені ұстаздыққа кім көрінгеннің қолынан келе беретін шаруа ретінде қарауға болмайды. Келесі мәселе әдістеме жайында болмақ. Қазіргі кезде ЖОО-ына қарағанда мектептердің әдістемеге бай екендігін мойындаған жөн. Ал негізінде ЖОО-ры әр мектептегі озық тәжірибені жинақтап, білімгерлерді даярлауда сабақ берудің сол ең үздік үлгісінде баулуы керек. Қазір бұл керісінше, әлі күнге кейбір әдіскерлер білімгер практиканттарды мектепке ертіп апарушы, алып кетуші рөлінде қалып отыр. Ал әдіскердің міндеті білімгер практикантты үйрету, оны әдістемелік тәсілдерге жетілдіру. Ендігі бір мәселе сөйлеу мәдениетіне қатысты. Болашақ ұстазға ең керегі сөлей білу, өз ойын анық жеткізу және оқушы алдында өзін сенімді ұстай білу қасиеті тән. Ал кейінгі кездері айтып тұрғанын өзге тұрмақ өзі түсінбейтін, ойы шашыраңқы, қыстырма сөздерсіз аяқ баса алмайтын білімгерлер саны артып отыр. Ал олар ертең оқушы алдында қалай сабақ бермек? Әрине, олардың мұндай халге душар болуына бірден-бір себеп кезінде мектеп қабырғасында дұрыс көңіл бөлінбегендік, дегенмен, ұрпақ болашағы үшін ең болмаса институт қабырғасында осы кемшіліктерді барынша түзеуге тырысу керек. Ол үшін білімгерлерге көп оқып, көп ізденуге, әсіресе кітаппен жұмыс істеуге көп көңіл бөлулеріне талап қою керек. Өйткені, кітап оқымаған адамның сөздік қоры ұлғаймасы аны. Д. Дидро: «Кітап оқуды қойған адам ойлауды да қояды» деген екен, ендеше, білімгерлерді кітап оқуға баулуымыз керек, ойлау қабілеттерін арттыруға тырысуымыз шарт. Оның үстіне өз ойын өз сөзімен айта алмаған адам ұстаз бола алмайтыны анық. Ал қағазға қарап сөйлеу жалықтыратыны былай тұрсын, ойды ойятпайды. Демек, педагог қандай болуы керек екендігі жайында құрғақ сөзді көп айта бергенше, болашақ мұғалімнің бойында кәсіби сапалардың  қалыптасуы үшін іс жүзінде әрекет жасауға деген көңілді арттыру керек. Келесі мәселе, білімгерлердің болашақ кәсібіне қатысты сапасына, адами қасиеттерінің дұрыс қалыптасуына деген жауапкершілікті арттыру керек. Кейінгі кездері осы маман иелерінің қарапайым адами қасиеттерінің төмендеп бара жатқандығы да алаңдатады. Бұл орайда, мұғалім бойындағы кісілік пен үлкен парасаттылық қасиетті арттыру қажет. Әрине, білімгерлердің бәрін бірдей құлықсыз, дарынсыз деуден аулақпын. Өйткені, көптің ішінде нағыз талантты, өнерлі жастар қатары да аз емес. Ондай жастардың оқытушыға қояр талабы да жоғары болмақ. Мәселен, «жаңа тұрпатты мұғалім қандай болуы керек?» деген сауалға байланысты білімгерлер көзқарасына назар аударар болсақ, білімгерлердің таңдауы бойынша жаңа тұрпатты мұғалім біріншіден, білімінің жан-жақтылығымен, әсіресе пәнді білуі мен әдістемелік қабілетінің жоғарылығымен, оны оқу-тәрбие барысында қолдана білу шеберлігімен, оқу-тәрбие барысында оқушыларды сауатты басқара білу қабілетімен ерекшеленуі керек; екіншіден, тәрбиеленуші мен тәрбиешінің, оқытушы мен оқушының арасындағы қарым-қатынастың ізгілікті демократиялық бағытта қалыптасуы мен оқытушының оқушы пікірімен де санаса білуін; үшіншіден, ғылыми педагогикалық ізденістер мен оқытудың жаңа технологияларын шебер қолдана білуі керек т.б. Байқап отырғанымыздай, білімгерлер таңдауы оқытушының жеке тұлғалық қасиеті мен біліміне, білігіне, іскерлігіне басымдық беріп отыр. Ал бұл қазіргі заман білім беру талабына сай. Олай болса, мұғалімнің жеке тұлғалық қасиеті мен кәсіптік іскерлігіне ерекше талап қойылады. Ал бұл деген сөз білген аз, сол білгеніңді іс-әрекет барысында қолдана білу демекпіз.

